
Kɛ mɔy Elisabɛt ma kumɔ ŋgwɛndɛ yitan jɔ wɛtɛ kɛ́, ɛ 
Njambiyɛ tomɛ jaki wenɛ Gabriyɛl kɛnjɛ kɛ Galile kɛ 
wɛtɛ ɗya nde Nasarɛt, kɛ yi wɛtɛ ɓindi ŋgɔndu nde 
Mariya. Yo ɓa̧ kponate nde, a ta kelɔ gwaki ɓenɛ 
wɛtɛ mbam nde Yosɛp kɛ kandɔ Davit.



Ɛ jaki Njambiyɛ lɛpɛ nyɛ nyɛ nde: 
«Mariya, wɛ tî gwaki wɔ̧ na, kɛto 
Njambiyɛ teɗya nyaŋgwɛ ŋgikwa 
nɛ kɛ yɔ. Dukwɛ nde, wɛ ta ɓu̧
mɔy. Wɛ ta ja mɔnɔ mbam, 
wɛ ta lo nyɛ nde Yesus. A 
ta ɓɛ nyaŋgwɛte kɛ misi mɛ 
Njambiyɛ. Ɓo ta jeɓa nyɛ nde 
Mɔnɔ Njambiyɛ te ɛ kwaŋma mɛyasi 
hɛnɛ kɛ kwey kɔ. Njambiyɛ te Baba 
Mbokɔ ta nyɛ nyɛ ɗiyɔ kumande 
saŋmbambɔ wenɛ Davit. A ta namɔ 

kandɔ tu̧ Yakɔp kpo nɛ kpo. 
Namnate yenɛ ti ́ ɓɛ nɛ njena na.» 



Ɛ Mariya lɛpɛ nyɛ jaki Njambiyɛ nde: 
«Yo yakama kelna nan, kɛto mi ti ̀ pa 
duwɛ mbɛ mbam na?» Ɛ jaki 
Njambiyɛ yeŋsa nyɛ nyɛ nde: 
«Kimɔ Sisiŋ ta nje pɛ yɔ. 
Ŋguŋguɗyɛ Njambiyɛ 
te ɛ kwaŋma mɛyasi 
hɛnɛ kɛ kwey kɔ ta 
ɓusɛ wɛ nda wukumɛ.
Ɗete, mɔnɔ te yi 
wɛ ta ja kɔ ta ɓɛ 
kiyɔ. Ɓo ta jeɓa

nyɛ nde Mɔnɔ 
Njambiyɛ.»



Ndi kɛ mɛtu te yite ɛ Mariya tɛmɛ ɓekɛ ɓekɛ 
kɛ̀ kɛ wɛtɛ ɗya kɛ mɛnɛti mɛ Yuda, kɛ mɛnɛti 
mɛte yi nɛ mɛkeki kɛ́. Ɛ nyɛ nyiŋɛ tu̧ Sakari 
nyɛnɔ Elisabɛt. Kɛ Elisabɛt 
ma wokɔ mɛnyɛn mɛ 
Mariya kɛ́, ɛ mɔnɔ watɛ 
ɓuɗyate kɛ mɔy nɛ, ɛ 
Kimɔ Sisiŋ tondɛ kɛ 
yotu Elisabɛt. Ɛ nyɛ 
kembiɗya lɛpɔ nde: 
«Wɛ nɛmɛkombila kɛ
njoka ɓɛsɔ ɓoma. 
Sendi, mɔnɔ te ɛ kɛ 
mɔy yɔ kɔ nɛ 

mɛkombila.»



Jariki Yesus Krist kwaŋnama 
ɗekɛ: Yo ɓa̧ kponate nde, 
nyaŋgwɛ wenɛ Mariya ta 
kelɔ gwaki ɓenɛ Yosɛp. Ma 
piŋɔ te yi ɓenɛ nyɛ ti ̀ pa 
ɓokwɛ to, ɛ Mariya 
semɛ nde, a mɛ nɛ 
mɔy nɛ ɗeti te yi 
Kimɔ Sisiŋ. Njoŋɔ 
wenɛ Yosɛp ɓa̧ nɛ ŋgbeŋ. 
A ti ̀ kwaɗyɛ wuŋgwɛ nyɛ 
kɛ mbɔmbu ɓomɔ na. Ɛ 
nyɛ pɛsɛ nde, a ta 
tikɔ nyɛ kinɛ nde, 
ɓomɔ dûkwɛ na.



Piŋɔ te yi nyɛ ɓa̧ ndi kɛ takina ɗete kɛ́, ɛ wɛtɛ jaki Baba 
Mbokɔ ɗya̧ kɛ yenɛ nɛ nje te yi nyɛnɔ lɛpɔ nyɛ nyɛ nde: 
«Yosɛp te mɔnɔ Davit, wɛ tî gwaki wɔ̧ te 
yi ɓu̧ nyari wɔ Mariya nɛ mɛgwaki na, 
kɛto mɔy te yi nyɛ nɔ kɛ́, a ɓóŋ nɛ ɗeti 
te yi Kimɔ Sisiŋ. A ta ja mɔnɔ mbam, 
wɛ ta lo nyɛ nde Yesus, kɛto yo 
nyɛ ta joŋgwɛ ɓotu ɓe 
kandɔ ɗyenɛ kɛ 
mɛɓeyɔ man.» 



Kɛ Yosɛp ma jemiyɛ kɛ́, ɛ nyɛ kelɛ nda yi jaki 
Baba Mbokɔ lɛpima nyɛ nyɛ kɛ́. Ɛ nyɛ ɓu̧ nyari 
wenɛ Mariya. Ko a ti ̀ kpokɛ nyɛ na kumɔ 
kɛ ŋgimɔ te yi Mariya jama nɛ bosa 
mɔnɔ wenɛ, mɔnɔ mbam. Ɛ Yosɛp 
lo nyɛ nde Yesus.



Kɛ mɛtu te yite ɛ *Sesar Ogust nyɛ mboŋga nde, ɓo tɔ̂l 
ɓomɔ kɛ to mɛnɛti mɛnɛ hɛnɛ. Mumɔ hɛnɛ ka̧ kɛ̀ kɛtɔ 
ɗinɔ ɗyenɛ kɛ ŋgbak ŋgbak 
ɗya ɗyenɛ. Ɛ Yosɛp tɛmɛ 
sendi kɛ Nasarɛt 
kɛ Galile kwa̧ kɛ̀ 
kɛ wɛtɛ ɗya 

nde Betɛlɛhɛm kɛ mɛnɛti mɛ Yuda. 



Betɛlɛhɛm ɓa̧ ɗya kumande Davit. Yosɛp ka̧ mate, kɛto 
ɓenɛ kumande Davit jaɗyɛ kɛ kiya kandɔ wɛtɛ. A ka̧ 
kɛ̀ kɛtɔ ɗinɔ ɗyenɛ ɓenɛ 
Mariya, kɛto yo ɓa̧ kponate 
nde, ɓenɛ nyɛ ta 
kelɔ gwaki. Kɛ 
ŋgimɔ te yite 

Mariya ɓa̧ nɛ mɔy.



Piŋɔ te yi ɓo ɓa̧ ndi mate 
kɛ́, ɛ ŋgimɔ te yi Mariya 
ta ja kɛte kɛ́ ɗya̧.



Ɛ nyɛ ja bosa mɔnɔ wenɛ, mɔnɔ mbam. Ɛ nyɛ ɓɔyɛ nyɛ 
nɛ mɛlambɔ niŋgwɛ nyɛ kɛ mɔy ɓokɔ, kɛto ɓo ti ̀ ɓɛ nɛ 
mbɛy kɛ tu̧ ɓejɛŋgwɛ na. 



Ɓotu ɓe ɓakiɗya ɓesam ɓa̧ kɛ pɔku mɛnɛti mɛte yite kɛ 
ɓakiɗye ɓesam ɓan nɛ tu kɛ mɔy lɔ̧. Ɛ wɛtɛ jaki Baba 
Mbokɔ ɗya̧ kɛ yan. Ɛ nyaŋgwɛ mɛjasi 
                  mɛ Baba Mbokɔ panɛ kɛ
                                           mbɛy 
                                           komɛ ɓo 
                                           ɗiyma kɛ́. 
                                           Ɛ ɓo gwe wɔ̧
                                           ɓuɗyate.



Ɛ jaki Njambiyɛ lɛpɛ nyɛ ɓo nde: «Nɛ tî gwaki wɔ̧ na, 
kɛto mi kɛ nje lɛpɔ kimɔ tom te yi kandɔ Isarayɛl hɛnɛ ta 
wokɔ mɛsosa kɛte kɛ́ nyɛ wunɛ. Mɔ 
                  te ɛ ta joŋgwɛ wunɛ kɔ 
                                           jaɗya 
                                           muka kɛ 
                                           ɗya Davit, 
                                           nyɛ *Krist, 
                                           nyɛ 

                                               Nyaŋgwɛ 
                                               Kumande.»



«Yasi te yi wunɛ ta duwɛ nɔ kɛ́, yo nde: Wunɛ ta ɓɛŋɛ 
jɔnja mbɔŋgɔ mɔnɔsikɛ ɓɔynate nɛ mɛlambɔ. Ɓo 
niŋgwa nyɛ kɛ mɔy ɓokɔ.»



Ɓo sém semɔ, nyaŋgwɛ ŋgil ɓejaki ɓe 
Njambiyɛ ɗyaŋma dolɔ jaki te yɔru. 



Ɛ ɓo kanɛ Njambiyɛ lɛpɔ nde: ‹Mɛluksa nɛ 
Njambiyɛ pɛ kwey! Tɛte ɗîy nɛ ɓotu ɓete 
ɓe Njambiyɛ kwaɗyɛ kɛ mɛnɛti maka 
                         ɓaka!›



Ndana, kɛ ɓejaki ɓe Njambiyɛ ma tikɔ ɓo ɗuwɛ 
kɛ̀ ɗyoɓɔ kɛ́, ɛ ɓotu ɓe ɓakiɗya ɓesam lɛpɛ 
tandɛ yan nde: «Wusɛ kɛ̂n pɛlɛ Betɛlɛhɛm kɛ̀ 
ɓɛŋɛ yasi te yi kwaŋnama mate kɛ́, yasi te yi 
                             Baba Mbokɔ lɛpima nyɛ 
                                            wusɛ kɛ́.»



Ɛ ɓo tɛmɛ nɛdɔ kwa̧. Ɓo dolma Mariya 
ɓenɛ Yosɛp, dolɔ sendi jɔnja mbɔŋgɔ 
mɔnɔsikɛ niŋgwate kɛ mɔy ɓokɔ. Kɛ ɓo ma 
si ɓɛŋɛ nyɛ kɛ́, ɛ ɓo yekiɗye mɛyasi mɛte yi 
                    ɓo wokuma kɛ kasi mɔnɔ te kɛ́ 
                                     nyɛ ɓomɔ.



Yesus jaɗya kɛ 
Betɛlɛhɛm kɛ mɛnɛti 
mɛ Yuda kɛ ŋgimɔ 
te yi Herod ɓa̧
kumande kɛ́. 

Yo ɓa̧ nɛ ɓotu ɓe duwa̧
mɛyasi kɛ kasi ɓesisɔ.̧



Ɛ ɓo tɛmɛ wulɛ pulɔ 
komɛ yesɔ pundɛ kɛ́ 
ɗya̧ kɛ Yerusalɛm 
diyɛ nde: «Kumande 
Ɓeyudɛn te ɛ 
jaɗya kɔkɔ te 

tì pa kikɔ kɔ ɓa we? Kɛto wusɛ 
semma sisɔ̧ wenɛ kɛ pulɔ komɛ 
yesɔ pundɛ kɛ́, ɛ wusɛ 
nje yi ́ nje kanɔ nyɛ.»



Ɗete, ɛ Herod jeɓa ɓotu 
ɓe duwa̧ mɛyasi nɛ sɔ, ɛ 
nyɛ kombile diyɛ ɓo ŋgbak 
ŋgbak ŋgimɔ te yi sisɔ̧ te 
punduma nɔ kɛ́. Kɛ kɔŋte, 
ɛ nyɛ tomɛ ɓo kɛnjɛ kɛ 
Betɛlɛhɛm lɛpɔ nde: «Nɛ kɛ̂n, 
nɛ̀ wunɛ dîya yasi kimɔte kɛ 
kasi mɔnɔ te. Kɛ wunɛ si dolɔ 
nyɛ, nɛ̀ wunɛ njâki nje lɛpɔ 
nyɛ mi, nɛ́ mi nɛ 
ŋguru wombɛ 
kɛ̀ sendi kɛ̀ 
kanɔ nyɛ.»



Kɛ ɓo ma si lɛŋgwɛ mɛtɔ kɛ yasi te yi kumande lɛpima 
kɛ́, ɛ ɓo kwa̧. Ɓo sém semɔ, sisɔ̧ te yi ɓo ɓɛŋma kɛ pulɔ 
                       komɛ yesɔ pundɛ kɔ kɛ kɛndɔ 
                       kɛ mbɔmbu yan. Kɛ nyɛ ma 
                       kumɔ ndi kɛ mbɛy te yi 
                       mbɔŋgɔ mɔnɔsikɛ ɓa̧ kɛte 
                                        kɛ́, ɛ nyɛ tɛmɛ.



Ɓo nyiŋma tu̧ dolɔ mbɔŋgɔ mɔnɔsikɛ ɓenɛ nyaŋgwɛ 
wenɛ Mariya, ɛ ɓo kusɛ mɛɓɔŋ kɛ mɛnɛti kanɔ mbɔŋgɔ 
                      mɔnɔsikɛ. Ɓo walma kpasa kimɔ 
                      mɛyasi mɛte yi ɓo nja̧ nɔ kɛ́ 
                      nyɛ nyɛ. Yo ɓa̧ lɔr nɛ̀ yiŋa 
                      kpasa njɔnju jeti ɓu̧ yiŋa 
                                        lɔbinda te yi ɓo 
                                        kelɛ nɛ wɛtɛ 
                                        mbunjɔ nde 
                                        *mir kɛ́.



Kɛ kɔŋte, ɛ Njambiyɛ lɛpɛ nyɛ ɓo nɛ nje te yi nyɛnɔ nde, 
ɓo tî yɔkwɛ nɛ kɔkɔ kɛ̀ punjɛ misi nyɛ Herod na. Kɛ nyɛ 
                        ma lɛpɔ nyɛ ɓo ɗete kɛ́, ɛ 
                        ɓo tɔkɛ mbaŋa nje dɛlɛ yi ́ 
                        ɗuwɛ nɔ kɛ̀ nɔ ɗya ɗyan. 



Kɛ ɓotu ɓe duwa̧ mɛyasi ma 
si kwa̧ kɛ́, ɛ wɛtɛ jaki Baba 
Mbokɔ nje punjɛ yotu nyɛ 
Yosɛp nɛ nje te yi nyɛnɔ lɛpɔ 
nyɛ nyɛ nde: «Tɛma, ɓoŋgɔ 
mbɔŋgɔ mɔnɔsikɛ ɓenɛ 
nyaŋgwɛ ɓɔmbɔ nɔ kɛ̀ 
nɔ kɛ Ejipt. Wunɛ ɗîy 
mate kumɔ kɛ ŋgimɔ te 
yi mi ta lɛpɔ 

nyɛ wɛ, kɛto Herod ta sa̧
nje te yi wo mɔnɔsikɛ.»



Ɗete, ɛ Yosɛp tɛmɛ nɛ tu 
ɓu̧ mbɔŋgɔ mɔnɔsikɛ ɓenɛ 
nyaŋgwɛ kwa̧ nɔ kɛ̀ nɔ kɛ 
Ejipt. A ɗiyma mate kumɔ kɛ 
ŋgimɔ te yi Herod gwa̧ nɔ 
kɛ́. Yo kwaŋnama ɗete, 
nɛ́ lɛpi te yi Baba Mbokɔ 
lɛpima kɛ numbu mɔ 
punja mɛlɛpi mɛnɛ 
kɛ́ si tondu. 

A lɛpima nde: ‹Mi jeɓama 
mɔnmbɛ soŋɛ kɛ Ejipt.› 



Kɛ Herod ma ɓɛŋɛ nde, ɓotu 
ɓe duwa̧ mɛyasi seɓila nyɛ kɛ́, 
ɛ njoŋ nɛ tusiyɛ, ɛ nyɛ tomɛ 
ɓomɔ, nɛ́ ɓo kɛ̀ wo mbɔŋgɔ 
ɓɔnɔ ɓembam hɛnɛ kumɔ kɛ 
ɓaka ɓe nɛ sew yiɓa kɛ 
Betɛlɛhɛm nɛ̀ kɛ pɔku te yite. 



A pɛsima mɛsew mɛ ɓɔnɔ 
ɓembam ɓete yi ɓo yâkaŋgwɛ 
wo ɓaka ɓeŋgwɛ ŋgimɔ te 
yi ɓotu ɓe duwa̧ mɛyasi 
semma nɛ sisɔ̧ nda yi ɓo 
lɛpima nyɛ nyɛ kɛ́.



Kɛ Herod ma gwe kɛ́, ɛ wɛtɛ 
jaki Baba Mbokɔ punjɛ yotu 
nyɛ Yosɛp nɛ nje te yi nyɛnɔ 
kɛ Ejipt lɛpɔ nyɛ nyɛ nde: 
«Tɛma, ɓoŋgɔ mbɔŋgɔ 
        mɔnɔsikɛ ɓenɛ nyaŋgwɛ 
        ɗuwɛ nɔ nɛ kɔkɔ kɛ̀ nɔ 
        kɛ Isarayɛl, kɛto ɓotu 
        ɓete ɓe kwaɗya wo nyɛ 

        ɓaka ma gwe.»



Ma kɛ Yosɛp ma wokɔ 
nde, yo Arkelas ɓu̧
ɗiyɔ kumande kɛ Yuda 
kɛ numbu saŋgwɛ 
wenɛ Herod kɛ́, 

ɛ nyɛ gwe wɔ̧ te yi 
yɔkwɛ kɛ̀ mate. Yasi wɛtɛ, a nja 
kwa̧ kɛ̀ kɛ Galile nda yi Baba Mbokɔ 
nja̧ lɛpɔ nyɛ nyɛ kɛ nyɛnɔ kɛ́.



A ka̧ ɗiyɔ kɛ wɛtɛ ɗya 
nde Nasarɛt. Yo 
kelnama ɗete, 

nɛ́ mɛlɛpi mɛte 
yi ɓotu ɓe punja mɛlɛpi 
mɛ Njambiyɛ lɛpima kɛ́ si tondu. Ɓo lɛpima 
nde: ‹Ɓo ta jeɓa nyɛ nde Mɔ Nasarɛt.›

Yo nde, Njambiyɛ jekima kwaɗyɛ ɓotu 
ɓe mɛnɛti maka, ɛ nyɛ nyɛ nɛ Kikɔ 
Mɔnɔ wenɛ. Ɗete, mumɔ hɛnɛ ɛ ta 
tikɔ temɔ nɛ nyɛ, a ti ́ gwe yambile 

             na. Yasi wɛtɛ, a ta ɓɛ 
                nɛ joŋgwɛ te yi 
                 kpo nɛ kpo.



ROM 3:23
Yo nde, ɓomɔ hɛnɛ kelma mɛɓeyɔ, ɛ Njambiyɛ soŋɛ   

mɛluksa mɛnɛ kɛ yotu yan.

ROM 6:23
Ma sol te yi mɛɓeyɔ nyɛ mumɔ kɛ́, yo sɔŋ. Ma yasi wɛtɛ, 

yasi te yi Njambiyɛ nyɛ mumɔ nɛ gbɛlate kɛ́, yo joŋgwɛ te yi 
kpo nɛ kpo, kɛto sinɛ ɓe Nyaŋgwɛ Kumande wusu Krist 

Yesus mɛ saŋgwate.

ƁEHEBERE 9:27
Ma nda yo kponate nde, mumɔ gwâki ndi tu wɛtɛ, 

kɛ kɔŋte, Njambiyɛ kɛ pɛsɔ jɔsi nɛ kɛ́,



EFƐS 2:8,9
Ma yo kɛto Njambiyɛ nɛ ŋgikwa, yori yi nyɛ joŋgwa nɛ wunɛ 
kɛ́. A kél ɗete nɛ nje tikina temɔ te yi wunɛ tikɛ kɛ yenɛ kɛ́. 
Yo ti wúla kɛ yun nɛ ŋguru wun na. Yo ndi kɛto Njambiyɛ 

nyɛ́ki mumɔ yasi nɛ gbɛlate. Njambiyɛ tì joŋgwɛ wunɛ kɛto 
yiŋa kimɔ mɛkele mɛte yi wunɛ kelma kɛ́ na, kambɔ mumɔ 

mɛ nje ɓendiɗye yotu nɛ.

ROM 10:9,10
Yo nde, ŋgɛ wɛ punjɛ lɛpɔ nɛ gbas gbas nɛ numbu yɔ nde, 
Krist nyɛ Nyaŋgwɛ Kumande, ŋgɛ wɛ jayɛ kɛ temɔ yɔ nde, 
Njambiyɛ womiya nyɛ soŋɛ kɛ njoka ɓemuŋ, yite Njambiyɛ 
ta joŋgwɛ wɛ. Kɛto, yo nɛ nje tikina temɔ te yi wulɛ ndi kɛ 
mɔy temɔ mumɔ kɛ́ kelɛ nde, Njambiyɛ pɛ̂si nde, a mɛ nɛ 
ŋgbeŋ kɛ mbɔmbu wenɛ. Sendi, yo nɛ nje jayna Njambiyɛ 

nɛ gbas gbas yi pundɛ kɛ numbu mumɔ kɛ́ kelɛ nde, 
Njambiyɛ jôŋgwɛ nyɛ.



JAŊ 3:16,17
Yo nde, Njambiyɛ jekima kwaɗyɛ ɓotu ɓe mɛnɛti maka, 
ɛ nyɛ nyɛ nɛ Kikɔ Mɔnɔ wenɛ. Ɗete, mumɔ hɛnɛ ɛ ta tikɔ 
temɔ nɛ nyɛ, a tí gwe yambile na. Yasi wɛtɛ, a ta ɓɛ nɛ 
joŋgwɛ te yi kpo nɛ kpo. Kɛto, Njambiyɛ ti ma njésikwɛ 
Mɔnɔ wenɛ kɛ mɛnɛti maka, na nje jɔse ɓomɔ na. Yasi 

wɛtɛ, a tomma nyɛ njesɛ nde, na kwa̧ nɛ 
nje nɛ joŋgwɛ nɛ ɓo.

1 JAŊ 5:11-13
Yasi te yi Njambiyɛ lɛpima nyɛ wusɛ kɛ́, yo nde, a nya wusɛ 
joŋgwɛ te yi kpo nɛ kpo. A kwaŋma nɛ Mɔnɔ wenɛ yí nyɛ nɛ 
wusɛ yo. Mɔ te ɛ ɗiyɛ saŋgwate nɛ Mɔnɔ, mɔ te nɛ kpasa 

joŋgwɛ. Ma mɔ te ɛ yeti saŋgwate nɛ Mɔnɔ Njambiyɛ na, a 
kinɛ kpasa joŋgwɛ na. Wunɛ ɓotu ɓete ɓe tikɛ temɔ kɛ ɗinɔ 
Mɔnɔ Njambiyɛ ɓaka, mi kɛtima mɛyasi maka kɛnjɛ wunɛ, 
nɛ́ wunɛ duwɛ nde, wunɛ mɛ nɛ joŋgwɛ te yi kpo nɛ kpo. 

